Тэма. Выразанне сіметрычнай выцінанкі.  

Мэта:  стварыць умовы для пашырэння ведаў дзяцей аб сіметрычнай выцінанцы.

Задачы:  пашырэнне ўяўлення аб сімвалах у выцінанцы;

фарміраванне ўмення складаць і выразаць сіметрычнай выцінанкі; 

 Абсталяванне:падручнік “Выяўленчае мастацтва 4 клас”,  папера, нажніцы, простыя алоўкі.

                                                           Ход урока

I. Арганізацыйны  момант.
Празвінеў званок, пачынаецца ўрок.
Вы паспелі? –Мы паспелі.

Вы паселі?- Мы паселі.
І на новенькіх арэлях прыляцелі на ўрок.

· На які ўрок вы прыляцелі? (На ўрок выяўленчага мастацтва)
· Якім вы жадаеце, каб быў урок? (Пазнавальным, цікавым, радасным)
· Што для гэтага неабходна? (Быць уважлівымі, актыўнымі, слухаць настаўніка)
· Правільна. Але, каб усё у нас атрымалася, на вашых партах не павінна быць нічога лішняга. Праверце, калі ласка, свае рабочыя месцы.

II. Арыенціровачна-матывацыйны этап.
1. Гульня  “ Складзі слова” (работа ў парах).
(На  партах  ляжаць  карткі з літарамі. Неабходна  скласці  слова.)

А В І Ц К Ы Н А Н

-Якое слова ў вас атрымалася? (ВЫЦІНАНКА)

(Слова выцінанка вывешваецца на дошку)

2. Аукцыён ведаў.
·  Мы ўжо ведаем, што такое выцінанка?

· Значыць, якую мэту паставім перад сабой? (Паўтарыць тое, што ведаем).

· Вы хочаце даведацца пра выцінанку больш?

· Якую мэту паставім? (Пашырыць веды пра мастацтва выцінанкі).

· А  чаму мы павінны навучыцца? (Навучыцца выразаць выцінанку).
III. Актуалізацыя ведаў і ўменняў вучняў.

1. Гутарка – расказ пра выцінанку.
1 вучань: Выцінанка – гэта ўзор, выразаны з паперы. Слова гэта паходзіць ад беларускага слова “ выразаць”, “выцінаць”. Папера для выцінанкі  можа быць чорнай, белай ці каляровай. У некаторых раёнах Беларусі  выцінанка называлася “выразанка”,  “выстрыганка”.

2 вучань: Выцінанка – гэта занятак не менш папулярны, чым вязанне ці вышыўка. Людзі ўпрыгожвалі свае хаты кожны год перад Калядамі і Вялікаднем. Старыя выцінанкі здымаліся і замяняліся новымі. Людзі верылі, што выцінанкі не толькі ўпрыгожваюць дом, але і аберагаюць яго.

        Настаўнік: Выцінанка адносіцца да твораў дэкаратыўна – прыкладнога мастацтва. А гэта – мастацтва народа. Народ ствараў рэчы, надаваў ім прыгожую форму, цікавы ўзор, яркую афарбоўку. 
А калі ў 19 стагоддзі папера стала даступнай насельніцтву, людзі сталі ўпрыгожваць ёю свой быт.

Многія мастакі – дызайнеры вывучаюць выцінанку, займаюцца ёй, прымяняюць у сваёй рабоце. Мастакі ўпрыгожваюць выцінанкай інтэр’ер памяшканняў, дэкарацыі, будынкі да святаў. Асабліва гэта бачна перад святамі. 

Давайце ўспомнім, якія віды выцінанак вы ведаеце. (Дзеці называюць віды выцінанак)
Настаўнік: Пра кожны з відаў выцінанак нам раскажуць вучні нашага класа.


Вучань 1: Разеткавая (цэнтральная) выцінанка. Разгорнуты выраб утварае закампанаваную ў квадрат, круг ці многавугольнік ажурную кампазіцыю, дзе малюнак разыходзіцца веерам ад цэнтра. Такім спосабам выразаюцца “кветкі” для ўпрыгожвання інтэр’ера, а пад Новы год – “сняжынкі”. (Дэманстрацыя вучнем нагляднасці.)


Вучань 2: Сіметрычная (люстэркавая) выцінанка. Аркуш паперы перагінаецца папалам, у выніку чаго ўзор складаецца з дзвюх палавінак, мае ярка выяўленую вертыкальнасць. Выразаны малюнак люстэркава паўтараецца злева і справа. (Дэманстрацыя вучнем нагляднасці.)


Вучань 3: Рапортная выцінанка. Аркуш паперы складаецца гармонікам, выразаны ўзор з многімі вертыкальнымі восямі шматразова паўтараецца па гарызанталі. Так выразаюцца фіранкі, сурвэткі на паліцы, аздобы на рамкі і г. д. У даўніну такую выцінанку называлі – карагод. (Дэманстрацыя вучнем нагляднасці.)


Якія ж узоры характэрны для выцінанкі? (Адказы вучняў)

Геаметрычныя ўзоры. Сярод геаметрычных матываў сустракаюцца: квадрат, прамавугольнік, ромб, крыж, зорка. Гэтыя формы могуць выступаць у розных спалучэннях. (Дэманстрацыя нагляднасці.)


Расліны. Для народнага арнаменту характэрны выявы званочкаў, кветак шыпшыны, каласкоў, ягад рабіны. Значнае месца займаюць выявы дрэў ці галін. Гэта тлумачыцца тым, што нашы продкі ва ўзоры дрэва бачылі знак жыцця і даўгалецця. (Дэманстрацыя нагляднасці.)


Жывёлы. Матывы з выявамі жывёл звязаны з язычніцкай міфалогіяй старажытных славян. Па сілуэту гэтыя ўзоры нагадваюць птушак (галубоў, пеўняў, паўлінаў) і звяроў. У народным уяўленні гэтыя выявы сімвалізуюць цяпло, святло, вясну. (Дэманстрацыя нагляднасці.)

Гульня  “ Адгадай , што за выцінанка?”(Дзеці атрымліваюць карткі з рознымі выявамі выцінанак, разглядваюць і ўдакладняюць узор.)

IV. Вывучэнне новай тэмы.

1. Настаўнік:

У розных варыянтах выконвалася традыцыйнае для беларускіх выцінанак "дрэва жыцця". Дрэва ў беларускай народнай творчасці адлюстроўваецца ўмоўна: ствол, галінкі, лісце, плады і птушкі.
Традыцыйна ў кроне дрэва адлюстроўваліся птушкі. Птушкі ў народнай сімволіцы звязваюць свет жывых і мёртвых як пасланцы неба ці душы продкаў. У кроне дрэва растуць усе вядомыя на зямлі плады і кветкі. Насенне іх сыплецца ўніз, прарастаюць і даюць багаты ўраджай. Людзі лічылі дрэва жывой істотай, якая мае душу. З дрэвам звязана мноства звычаяў, абрадаў і павер'яў. Нашы продкі саджалі дрэва пры нараджэнні дзіцяці, упрыгожвалі бярозкі на Тройцу, навагоднюю ёлку. Існавалі святыя дрэвы і нават святыя гаі. 
З дрэвам звязана шмат народных прыказак і прымавак, напрыклад, "Ад добрага дрэва і добры плод" , "Няма такога дрэва, каб на яго птушка не садзілася" . На ўроку вы зможаце прыдумаць і зрабіць сіметрычную выцінанку.
Фізкультхвілінка

Вецер дрэва пагайдаў,
Лісце ў неба падкідаў,
Дзьмуў на хмары ды аблокі,
Па траве пусціўся ў скокі!
Ён віхурай закруціўся,
Ды спыніўся, бо стаміўся!

2. Уводны інструктаж 

Перш чым пачаць працаваць, паўторым правілы бяспекі. 
3. Парадак выканання вырабу

· Разгледзьце ўзоры для выцінанкі “Дрэва жыцця”. Чаму перад вамі толькі паловы малюнкаў? (Каб атрымаць сіметрычную выцінанку, дастаткова намаляваць толькі палову малюнка на складзеным напалову лістку паперы.)
(Дзеці вызначаюць паслядоўнасць выканання вырабу)

Этапы выканання вырабу:

1. Скласці напалову ліст паперы. 
2. Прыдумаць і намаляваць на ім палову выявы "Дрэва жыцця".

3.  Выразаць выцінанку.

4.  Разгарнуць і наклеіць на каляровы фон.
VІ. Самастойная работа вучняў.
Працоўная дзейнасць дзяцей суправаджаецца пры неабходнасці правядзеннем індывідуальных інструкцый. Гучыць музыка
Зрокавая гімнастыка.
Хвілінка творчасці (пры неабходнасці): прыдумаць і намаляваць узоры для выцінанкі “Дрэва жыцця”.

VІІ. Падвядзенне вынікаў урока.

1. Выстава работ вучняў. 
А зараз давайце арганізуем выставу работ. Якія вы малайцы!Якія  прыгожыя выцінанкі  атрымаліся ў вас!

2. Настаўнік:

- Што новага вы даведаліся на ўроку?
· 
 Што такое выцінанка?

· 
Якія віды выцінанак існуюць?

· 
Якія ўзоры характэрны для выцінанкі? 

3. Работа ў сшытках самаацэнкі.

VІІІ. Рэфлексія.

Складанне сінквейна
   -  Якое слова сёння на ўроку было галоўным?

ВЫЦІНАНКА

· Падбярыце два словы, якія абазначаюць якая выцінанка?
РАЗЕТКАВАЯ, СІМЕТРЫЧНАЯ
· Падбярыце тры словы, якія абазначаюць што робіць выцінанка?

УПРЫГОЖВАЕ, ВІСІЦЬ, РАДУЕ                         

· Які можна скласці сказ?

МЫ ВЫРЭЗВАЛІ СІМЕТРЫЧНУЮ ВЫЦІНАНКУ

· Якім словам можна замяніць слова “ВЫЦІНАНКА”

ПРЫГАЖОСЦЬ

Падніміце левую руку далонькай уверх. На ёй ляжаць вашы веды да сённяшняга ўрока. Падыміце правую руку далонькай уверх. На ёй веды і ўменні, якія вы атрымалі на сённяшнім уроку. Злучыце іх разам і скажыце сабе: “Я малайчына! Я папоўніў свае веды і ўменні”

Дзяржаўная ўстанова адукацыі

“Навасёлкаўскі навучальна-педагагічны комплекс

дзіцячы сад – сярэдняя школа Нясвіжскага раёна”

Выразанне сіметрычнай выцінанкі.

Шубская А.І
